
OʻZBEKISTON RESPUBLIKASI MAXSUS 
IQTISODIY ZONALARI INVESTITSION 
HOLATINI HUDUDLAR KESIMIDA TAHLILI
Anvarxonov Abdulatifxon Jamshidxon oʻgʻli
Toshkent shahridagi Xalqaro Vestminster universiteti tayanch doktoranti
Email: abd.anvarxonov@wiut.uz 

Annotatsiya: Ushbu maqolada Oʻzbekiston Respublikasida Maxsus iqtisodiy zonalarga jalb qilingan asosiy kapitalga 
investitsiyalarning hududiy kesimda tahlili amalga oshirilgan. Milliy Statistika qoʻmitasi maʼlumotlari asosida 2018–2024-
yillar davrida MIZlarga kiritilgan investitsiyalar hajmi va ularning umumiy investitsiyalardagi ulushi oʻrganildi. Tahlillar 
shuni koʻrsatdiki, MIZlar mamlakat iqtisodiyotida investitsion faollikni oshirib boryapti. 2024-yilda ularning ulushi jami 
investitsiyalarning 3,3 foizini tashkil etgan. Hududiy kesimda esa eng yuqori natijalar Buxoro, Samarqand, Navoiy, Jizzax 
va Sirdaryo viloyatlarida qayd etildi. Shu bilan birga, investitsiyalar oqimi yillik kesimda barqaror emasligi kuzatildi. 
Maqolada MIZlarning iqtisodiy oʻsish va hududiy rivojlanishdagi ahamiyati yoritilib, ularning samaradorligini oshirish 
uchun barqaror investitsion oqimni taʼminlash maqsadida davlat kafolatlari, soliq imtiyozlari va uzoq muddatli investitsion 
dasturlar ishlab chiqish hamda investitsiyalarni faqat ayrim viloyatlarda toʻplanib qolmasligi uchun boshqa hududlarda 
ham MIZlarning jozibadorligini oshirish taklif etiladi.

Kalit soʻzlar: Maxsus iqtisodiy zonalar, investitsion salohiyat, asosiy kapitalga investitsiyalar, hududlardagi rivojlanish.

Abstract: This article analyzes investments in fixed capital attracted to Special Economic Zones (SEZs) in Uzbekistan 
in terms of regional distribution. Based on data from the State Committee on Statistics, the study examines the volume 
of investments made in SEZs during 2018–2024 and their share in total investments. The analysis shows that SEZs 
are increasing investment activity in the national economy. In 2024, their share amounted to 3.3% of total investments. 
Regionally, the highest results were recorded in Bukhara, Samarkand, Navoi, Jizzakh, and Syrdarya regions. At the same 
time, the annual investment flow proved to be unstable. The article highlights the significance of SEZs in economic growth 
and regional development, suggesting measures to ensure stable investment inflows through government guarantees, 
tax incentives, and long-term investment programs, as well as strategies to enhance the attractiveness of SEZs in other 
regions to prevent investment concentration in a limited number of areas.

Key words: Special Economic Zones, investment potential, fixed capital investments, regional development.

Аннотация: В данной статье проведён анализ инвестиций в основной капитал, привлечённых в специальные 
экономические зоны (СЭЗ) Узбекистана в региональном разрезе. На основе данных Государственного комитета 
по статистике изучены объёмы инвестиций в СЭЗ в 2018–2024 годах и их доля в общем объёме инвестиций. 
Анализ показал, что СЭЗ постепенно повышают инвестиционную активность в национальной экономике. В 2024 
году их доля составила 3,3% от общего объёма инвестиций. В региональном разрезе наибольшие показатели 
зафиксированы в Бухарской, Самаркандской, Навоийской, Джизакской и Сырдарьинской областях. Вместе с тем 
отмечена нестабильность годового потока инвестиций. В статье раскрывается значение СЭЗ для экономического 
роста и регионального развития, а также предлагаются меры по обеспечению устойчивого притока инвестиций 
за счёт государственных гарантий, налоговых льгот и долгосрочных инвестиционных программ, а также по 
повышению привлекательности СЭЗ в других регионах во избежание концентрации инвестиций лишь в отдельных 
областях.

Ключевые слова: специальные экономические зоны, инвестиционный потенциал, инвестиции в основной капитал, 
региональное развитие.

K I R I S H
Mamlakatlar iqtisodiyotida faollikni oshirish hamda hamda hududiy rivojlanishni jadallashtirishda 

investitsiyalarni jalb qilish, qoʻshimcha ish oʻrinlari yaratish, eksport salohiyatini oshirish, texnologiya va 
innovatsiyalarni joriy qilishga ehtiyoj sezadi. Ushbu iqtisodiy rivojlanish omillarini qoʻllashda esa Maxsus iqtisodiy 

zonalar (MIZ) muhim vosita hisoblanadi. Shu munosabat bilan oʻtgan asrning ikkinchi yarmidan boshlab, MIZlar 
mamlakat iqtisodiyotini rivojlantirish uchun faol qoʻllaniladigan vositaga aylandi.

Masalan, eng muvaffaqiyatli deb koʻriladigan Xitoy iqtisodiyotida MIZlarning oʻrni yuqori. Xitoy savdo 
vazirligining maʼlumotlariga koʻra, 2024-yilda Xitoyga kelgan toʻgʻridan-toʻgʻri xorijiy investitsiyalarning 23,4 
foizi MIZlar hissasiga toʻgʻri keladi [1]. Shuningdek, MIZ loyihalari muvaffaqiyatli amalga oshirilgan Polsha, 
Hindiston, Irlandiya kabi mamlakatlarda ham bir qator ijobiy natijalarga erishilgan.

Oʻzbekistonda ham MIZlarni tashkil qilishga qaratilgan harakatlar 90 yillarning ikkinchi yarmidan 
boshlangan. Oʻsha davrda yaʼni 1996-yilda birinchi marta “Erkin iqtisodiy zonalar toʻgʻrisida”gi qabul qilingan 
Qonunda MIZlarning taʼrifi, huquqiy maqomi, turlari va ularga berilgan imtiyozlar belgilab oʻtilgan. Qonun qabul 
qilinganidan 12 yil oʻtib, ilk MIZ 2008-yilda Navoiy viloyati Karmana tumanida tashkil qilingan boʻlsa, 2012-
yilda Toshkent viloyati Angren shahrida hamda 2013-yilda Jizzax viloyati Jizzax shahrida tashkil qilingan. 
2016-yildan keyin MIZlarning soni bir necha barobarga oshdi hamda 2025-yilning boshida jami 22 tani tashkil 
qildi. Bugungi kunda har bir maʼmuriy birlikda kamida bitta turli koʻrinishdagi MIZlar faoliyat yuritadi. Ushbu 
MIZlar iqtisodiyotning turli sohalariga ixtisoslashgan boʻlib, jumladan erkin iqtisodiy zonalar, turistik-rekreatsion 
zonalar, erkin savdo zonalari, maxsus sanoat zonalari kabi turlarga boʻlinadi. Shuningdek, 2019-yilda “Maxsus 
iqtisodiy zonalar toʻgʻrisida”gi yangi Qonun qabul qilingan boʻlib, unda MIZlarga oid asosiy tushunchalar, 
vakolatlar, rivojlanish dasturlari, investitsion loyihalarga oid talablar kabilar belgilab oʻtilgan. Ushbu Qonunga 
koʻra MIZlarga berilgan taʼrif quyidagicha [2]:

Maxsus iqtisodiy zona — tegishli hududni jadal ijtimoiy-iqtisodiy rivojlantirish uchun chet el investitsiyalari 
va mahalliy investitsiyalarni, yuqori texnologiyalar hamda boshqaruv tajribasini jalb etish maqsadida maxsus 
ajratilgan, belgilangan chegaralarga va maxsus huquqiy rejimga ega boʻlgan hudud.

Yuqoridagi qonundan tashqari bir necha Prezident qaror va farmonlari hamda Vazirlar Mahkamasi qarorlari 
qabul qilingan. Bu kabi qonunosti hujjatlar bugungi kunda oʻndan ortiq hisoblanadi.

Oʻzbekiston Respublikasi Prezidentining 2025-yil 4-martdagi “Maxsus iqtisodiy va sanoat zonalari 
faoliyatingning samaradorligini oshirish boʻyicha qoʻshimcha chora-tadbirlar toʻgʻrisida”gi PF-41-son Farmonida 
MIZlar faoliyatini yanada takomillashtirish uchun bir necha maqsadlar belgilab olindi. Ulardan biri maxsus 
iqtisodiy zonalarda 2,3 milliard AQSH dollari miqdoridagi investitsiyalarni oʻzlashtirish hisoblanadi [3].

Shuningdek, farmonga muvofiq yangi tahrirdagi “Maxsus iqtisodiy zonalar toʻgʻrisida”gi qonun loyihasi 
hamda “Sanoat zonalari toʻgʻrisida”gi qonun loyihasini ishlab chiqish kabi vazifalar belgilangan.

Ushbu maqolada Oʻzbekistondagi MIZlarga jalb qilinayotgan asosiy kapitalga investitsiyalarning hududiy 
kesimda tahlili olib borilgan.

M A V Z U G A  O I D  A D A B I Y O T L A R  T A H L I L I
MIZlarning investitsiyalarni jalb qilishdagi vosita oʻlaroq ahamiyati muhim hisoblanadi. MIZlarning 

iqtisodiyotdagi oʻrni Oʻzbekistonda ham tahlil qilib boroladigan sohalardan biri hisoblanadi. Ayniqsa 2017-yildan 
keyin MIZlarning son jihatdan kengayishi ularni yanada muhim tadqiqot obyektiga aylantirdi va sifat jihatdan 
oʻrganish muhimligi yuzaga chiqa boshladi.

Jahon banki tomonidan 2017-yilda nashr qilingan tahliliy hisobotda MIZlar investitsiyalar uchun jozibador 
muhit paydo qilishda, turli xil xarajatlarni kamaytirishda, turli imtiyozlar orqali jozibador muhit shakllantirib, 
iqtisodiy oʻsishga erishishga yordam beradigan vosita sifatida qaralgan [4].

Xususan, Song 1998-2018-yillar uchun olib borgan tadqiqotda Xitoyda MIZlar investitsiyalarni jalb qilishini 
va bu orqali institutlar sifatini yaxshilash, hamda iqtisodiy oʻsishga erishish sezilarli darajada oshganini aniqlagan 
[5]. 

Vadhana va boshqalar olib borgan tadqiqotda Indoneziyadagi bir MIZ tadqiqot obyekti sifatida tanlab 
olingan hamda ham hududning rivojlanishiga taʼsiri oʻrganilgan. Tadqiqotda MIZning ishlab chiqarish hajmini 
ortishiga, mehnatga boʻlgan daromadni oshiga olib ijobiy taʼsir koʻrsatishi oʻrganilgan. Oʻz navbatida bu iqtisodiy 
oʻsishga olib kelib, infratuzilma va mutaxassislarda malaka pastligi kabi omillarning salbiy taʼsiri mavjudligi 
keltirib oʻtilgan [6].

Oʻzbekistondagi MIZlar boʻyicha qilingan tadqiqotda ular turli makroiqtisodiy koʻrsatkichlar, jumladan YaIM, 
tashqi savdo, bandlik kabi koʻrsatkichlarga taʼsiri ahamiyatli ekanligi, shuningdek, infratuzilma, korrupsiya kabi 
omillarning salbiy taʼsiri mavjudligi aniqlangan [7].

Kambodja uchun olib borilgan tadqiqotda 2015-2019-yillaridagi maʼlumotlardan foydalanilgan hamda 
tadqiqot natijasiga koʻra mamlakatning MIZ mavjud hududlari MIZ mavjud boʻlmagan hududlariga nisbatan 
koʻproq investitsiyalarni jalb qilgani hamda investitsion diversifikatsiya mavjudligi aniqlangan [8].

Tadqiqotlardan koʻrish mumkinki, MIZlar mamlakatda investitsiyalarning jalb qilishga va oxir-oqibat iqtisodiy 
oʻsishga sabab boʻlishga yetarlicha taʼsir koʻrsatadi. Oʻzbekistonda ham 

T A D Q I Q O T  M E T O D O L O G I YA
Mamlakat hududlaridagi MIZlarning asosiy kapitalga investitsiyalarini hududlar kesimida tahlil qilishda 

Oʻzbekiston Respublikasi Milliy Statistika qoʻmitasining maʼlumotlaridan foydalanildi. Maʼlumotlar 2018-yildan 
berila boshlangan. Bunga sabab qilib, aksar MIZlar 2017-yilda tashkil qilinganini keltirish mumkin. Statistik 
maʼlumotlarda mamlakatga kirib kelgan investitsiyalar hajmi, ularning MIZlardagi ulushi, hududlar kesimida 
taqsimoti kabi maʼlumotlar keltirilgan.

Metodologiyada deskriptiv tahlildan foydalanilgan boʻlib, unda investitsiyalar hajmining hududlar boʻyicha 
taqsimoti, dinamikasi, oʻsish surʼati kabi koʻrsatkichlardan foydalanilgan va hududlar kesimida taqqoslab, tahlil 
qilingan.

T A H L I L  V A  N A T I J A L A R
Oʻzbekiston Milliy Statistika qoʻmitasi rasmiy saytida 2018-2024-yillarda MIZlarga oid hududlar kesimida 

statistik koʻrsatkichlar taqdim etilgan boʻlib, ushbu maʼlumotlar asosida MIZlarning mamlakat iqtisodiyotidagi 
oʻrnini tahlil qilish mumkin.

Oʻzbekistonda yuritiladigan investitsiyalarga oid statistik maʼlumotlarda asosiy kapitalga investitsiyalar 
boʻyicha maʼlumotlat mavjud boʻlib, avvalo asosiy kapitalga investitsiyalarga toʻxtalib oʻtish zarur.

Asosiy kapitalga investitsiyalar —  bu foyda olish maqsadida mulklar, binolar, texnikalar kabi asosiy 
vositalarni sotib olish, qurish, rekonstruksiya qilish, yangilash va modernizatsiya qilishga qaratilgan 
sarmoyalardir. Oʻzbekistonda bu investitsiyalar iqtisodiyotning barqaror oʻsishi uchun muhim ahamiyatga ega 
va turli manbalar (korxona va aholi oʻz mablagʻlari, chet el investitsiyalari, kreditlar) hisobidan amalga oshiriladi. 

Oʻzbekiston Respublikasiga asosiy kapitalga investitsiyalarning jami hajmi bilan MIZlar miqyosida asosiy 
kapitalga investitsiyalar hajmi solishtirilganda, 2024-yilni hisobga olmaganda jami investitsiyalarning 2 foizini 
ham tashkil qilmaganini koʻrish mumkin. Lekin, 2024-yilda MIZlar miqyosida asosiy kapitalga investitsiyalar 
jami investitsiyalarning qariyb 3 foizdan ortigʻini tashkil qilgan. Bu esa sekin-astalik bilan ijobiy tendensiya 
shakllanayotganini namoyon etadi [8] (1-jadval).

1-jadval. Oʻzbekiston Respublikasida 2018-2024-yillarda asosiy kapitalga investitsiyalarning mamlakat miqyosidagi 
va MIZlardagi hajmi

Yillar
Mamlakat miqyosida asosiy 

kapitalga investitsiyalar 
hajmi (mln. soʻm)

MIZlar miqyosida asosiy 
kapital investitsiyalar 

hajmi (mln. soʻm)

Mamlakat miqyosida 
asosiy kapitalga 

investitsiyalar hajmi 
(foizda)

MIZlar miqyosida asosiy 
kapital investitsiyalari 

hajmi(foizda)

2018 124231300 1507592.2 100 1.2

2019 195927300 3313085.5 100 1.7

2020 210195100 3971565.6 100 1.9

2021 239552600 3319884.8 100 1.4

2022 266240000 3735027.5 100 1.4

2023 356071400 6269579.9 100 1.8

2024 507490200 16511533.2 100 3.3
Manba: Oʻzbekiston Respublikasi Milliy Statistika qoʻmitasi maʼlumotlari

2024-yilda MIZlar tomonidan oʻzlashtirilgan jami investitsiyalar 16511,5 mlrd. soʻmni tashkil qilgan. Agar 
bu hajm AQSh dollari nisbatiga hisoblanadigan boʻlsa 1,3 mlrd. AQSh dollari miqdorini tashkil etadi. Maʼlumot 
uchun, Oʻzbekiston Respublikasi Prezidentining PF-41-son Farmoniga muvofiq MIZlarga investitsiyalarni hajmini 
2,3 mlrd. AQSh dollarga oshirish reja qilingan. 2024-yilda 2023-yilga nisbatan asosiy kapitalga investitsiyalar 
hajmi 2,3 baravarga oshgan.  Agar 2024-yildagidek tendensiya davom etadigan boʻlsa, yaqin yillarda mazkur 
maqsadga erishish mumkin boʻladi.

MIZlarga kiritilayotgan asosiy kapitalga investitsiyalar mamlakat miqyosida kam koʻringani bilan lekin 
MIZlarning oʻtgan yildagi maʼlumotlari bilan solishtirganda tendensiya ijobiy tomonga oʻzgarayotganini koʻrish 
mumkin va yildan-yilga ularning hissasi oshib boryapti [8] (1-rasm).

1-rasm. Oʻzbekiston Respublikasida 2018-2024-yillarda MIZlar miqyosida asosiy kapital investitsiyalarining oʻsish 
surʼati (foizda).

Manba: Oʻzbekiston Respublikasi Milliy Statistika qoʻmitasi maʼlumotlari.

Agar Koronavirus pandemiyasini hisobga olmaganda, MIZlar miqyosida asosiy kapitalga investitsiyalarining 
oʻsish surʼati 2018-yil bilan taqqoslaganda 2024-yilda 1,5 barobardan ortiqqa oshganini koʻrish mumkin.

Hududlar miqyosida taqqoslanadigan boʻlsa hududlardagi asosiy kapitalga investitsiyalar hajmini shu 
hududlardagi MIZlarning asosiy kapitalga investitsiyalarining hissasi bilan solishtirganda eng yuqori hissa 
Buxoro, Samarqand, Navoiy, Jizzax va Sirdaryo ketma-ketligiga toʻgʻri kelyapti [8] (2-rasm).

2-rasm. 2018-2024-yillarda Oʻzbekiston Respublikasi hududlardagi MIZlarning asosiy kapitalga investitsiyalarini 
hududlardagi jami asosiy kapitalga investitsiyalaridagi ulushi.

Manba: Oʻzbekiston Respublikasi Milliy Statistika qoʻmitasi maʼlumotlari.

Yuqoridagi grafikdan koʻrsa boʻladiki, 2024-yil uchun eng yuqori ulush 12,7 foiz bilan Buxoro viloyati hududiga 
toʻgʻri kelgan. Lekin oldingi yillarda Buxoro viloyatida joylashgan MIZlarga asosiy kapitalga investitsiyalar hajmi 
juda past boʻlgan. 2024-yilda qolgan hududlar mos tarzda Samarqand viloyatida 9,5 foiz, Navoiy viloyatida 5,5 
foiz, Jizzax viloyatida 4,4 foiz, Sirdaryo viloyatida 4,1 foizni tashkil etadi. Ushbu beshlikdagi Navoiy va Jizzax 
viloyatlarida tashkil topgan MIZlar birinchilardan tashkil topgan boʻlsa, qolganlari 2017-yilda tashkil topgan.

2024-yilda MIZlar bo‘yicha asosiy kapitalga investitsiyalar ulushida eng yuqori hissa Buxoro viloyatiga 
to‘g‘ri kelayotganini ko‘rish mumkin. Samarqand, Navoiy, Toshkent va Jizzax viloyatlarining ulushi ham boshqa 
quyi ko‘rsatkichlarga ega viloyatlar bilan solishtirganda ancha yaxshi. Lekin umuman olganda, hududlararo 
taqsimotning bunday darajada farq qilishi boshqa hududlarda ayrim muammolar mavjudligini ham namoyon 
qiladi. Hududlar orasida Xorazm (0,2 foiz) va Qashqadaryo (0,1 foiz) viloyatlarining ulushi eng quyi hisoblanadi 
va bu hududlardagi holatni yaxshilash uchun alohida e’tibor qaratish zarur. Shu bilan birga, Qashqadaryoda 
MIZ tashkil etilganiga hali ikki yil ham bo‘lmaganini inobatga olish maqsadga muvofiq [8] (3-rasm).

3-rasm. 2024-yilda O‘zbekiston Respublikasi hududlari bo‘yicha MIZlarning asosiy kapitalga investitsiyalarini 
mamlakat ma’muriy-hududiy birliklari bo‘yicha ulushi (foizda).

Manba: Oʻzbekiston Respublikasi Milliy Statistika qoʻmitasi maʼlumotlari.

Agar hududlar boʻyicha eng koʻp qabul qilingan asosiy kapitalga investitsiyalar miqdori solishtirilganda 
2024-yil uchun Buxoro, Samarqand, Navoiy va Toshkent viloyatlari oldingi oʻrinlarda turibdi [8] (4-rasm). 

4-rasm. 2018-2024-yillarda hududlardagi MIZning asosiy kapitalga investitsiyalari hajmi (yillik, mln. soʻm).
Manba: Oʻzbekiston Respublikasi Milliy Statistika qoʻmitasi maʼlumotlari.

Shunisi eʼtiborliki, Buxoro viloyatidagi MIZ oʻtgan yillarda deyarli investitsiyalar jalb qilmagani holda 2024-
yilga kelib, birinchilikka chiqib olgan va Oʻzbekistondagi jami MIZlar qabul qilgan investitsiyalarni 39,6 foizini 
hamda Buxoro viloyatiga kelgan investitsiyalarning 12,7 foizini qamrab olgan. Bu koʻrsatkichlar esa oʻzidan 
keyingi oʻrinlarda turuvchi MIZlardan bir necha barobar yuqorida ekanligini namoyon qiladi. Lekin hech bir 
viloyatlardagi MIZlarda kelayotgan investitsiyalar barqaror surʼatga ega emas. Yaʼni, baʼzi yillarda investitsiyalar 

hajmi yuqori boʻlsa, baʼzi yillarda investitsiyalar hajmi juda quyi koʻrsatkichga ega boʻladi. Maʼlumot uchun, 
ushbu hududlardan Navoiy va Toshkent viloyatida joylashgan MIZlar Oʻzbekiston hududida birinchilardan boʻlib 
tashkil topgan MIZlar hisoblanadi.

X U L O S A  V A  T A K L I F L A R
Yuqoridagi tahlillar shuni koʻrsatadiki, Oʻzbekistonda MIZlar investitsiyalarni jalb qilishda sezilarli oʻsishga 

erishmoqda. 2018–2024-yillar davomida MIZlarga asosiy kapitalga kiritilgan investitsiyalar hajmi asta-sekin 
oshib, 2024-yilda jami investitsiyalarning 3,3 foizini tashkil qildi. Hududlar kesimida esa Buxoro, Samarqand, 
Navoiy, Jizzax va Sirdaryo viloyatlari yetakchi oʻrinlarni egalladi. Shuningdek, Buxoro viloyatida MIZlarning 
qisqa davr ichida keskin oʻsishi kuzatilib, investitsiyalarning deyarli 40 foizini jalb qilgani eʼtiborga molik. Shu 
bilan birga, hududlarda investitsiya oqimining barqaror emasligi va ayrim yillarda keskin pasayishi MIZlarning 
samaradorligini pasaytiruvchi omillardan biridir.

Shu asosda quyidagi takliflarni ilgari surish mumkin:
Barqaror investitsion oqimni taʼminlash – yillik keskin tebranishlarni kamaytirish uchun davlat kafolatlari, 

soliq imtiyozlari va uzoq muddatli investitsion dasturlar ishlab chiqilishi lozim.
Hududiy diversifikatsiyani taʼminlash – investitsiyalarni faqat ayrim viloyatlarda toʻplanib qolishiga yoʻl 

qoʻymaslik uchun boshqa hududlarda ham MIZlarning jozibadorligini oshirish kerak.
Ushbu choralar amalga oshirilsa, Oʻzbekistondagi MIZlar nafaqat investitsiyalarni jalb qilish, balki iqtisodiy 

oʻsish va hududiy rivojlanishni taʼminlashda yanada samarali mexanizmga aylanishi mumkin.

